Beth yw’ch gwerth chi? 1

Offer:

Pensil, bocs o fatsis, bar o sebon, jwg o ddŵr, hoelen

Nod: cael y disgyblion i sylweddoli bod mwy o werth i rywun neu rywbeth na sy’n ymddangos ar yr olwg gynta.

Wrth sôn am yr elfennau yn ein cyrff, un ai tynnwch y pethau allan o fag neu focs neu taflwch nhw i mewn i focs mewn ffordd ddramatig.

Yn y Beibl mae’n dweud bod Duw wedi creu dyn o lwch y ddaear.  Felly mae ein cyrff ni’n cynnwys yr un elfennau â phridd. Mae gwyddonwyr wedi darganfod bod corff rhywun sy’n pwyso 70kg yn cynnwys

· Digon o garbon i wneud 9000 o bensiliau

· Digon o ffosfforws i wneud  2200 o flaenau matsis

· Digon o fraster i wneud 7 bar o sebon

· Digon o haearn i wneud hoelen dwy fodfedd

· 45 galwyn o ddŵr

Tasech chi’n mynd i brynu’r pethau yma , faint fyddai’n rhaid i chi ei dalu? Ychydig o bunnoedd, dim llawer.  Ai dyma ein gwerth ni felly?

Nage, wrth gwrs. Er nad yw’n cyrff ni werth ond ychydig o bunnoedd o ran defnyddiau, rydyn ni’n fwy na chyrff.  Mae ein teuluoedd, ein ffrindiau (a hyd yn oed ein hathrawon!) yn ein caru ni. Rydyn ni’n werthfawr iawn iddyn nhw.

Rydyn ni’n werthfawr iawn i Dduw hefyd. Mae’r Beibl yn dweud ein bod mor werthfawr i Dduw nes iddo anfon ei unig fab, Iesu Grist i’r byd yma i farw droson ni .

Y peth mwya a all rhywun ei wneud dros rywun arall yw  achub bywyd y person yna trwy farw yn ei le. Dyna’n union wnaeth Iesu droson ni.

Falle nad ydych chi’n teimlo’n werthfawr i neb ond cofiwch eich bod yn werthfawr i Dduw.

Gweddïwn.

Er nad yw’n cyrff ni’n werthfawr iawn o ran defnyddiau, diolch ein bod ni’n werthfawr yn dy olwg di a dy fod ti’n ein caru ni. Amen

Bethan Teify
[Mae’r gwasanaeth yma wedi ei seilio ar ddefnyddiau yn ‘What Shall I Tell The Children?’ gan Norman Thomas a defnyddiau o Stapleford Centre.]

